
ԽՄԲԱԳՐԱԿԱՆ 

        10.57192/18291864-2024.4-3 

ԹՈՒՐՔԱԿԱՆ ՎՏԱՆԳԻ ԱՆԱՏՈՄԻԱՆ  ԵՎ  
ՖԻԶԻՈԼՈԳԻԱՆ* 

Բանալի բառեր - թուրքական վտանգ, անատո-
միա,  ֆիզիոլոգիա,  ցեղային մտածողություն, ստրու-
կի հոգեբանություն, սողացող թափանցումներ, Թյուր-
քական ակադեմիա։ 

   Հայաստանի երկնակամարում սպառնալից կերպարանք ստացող 
թուրքական վտանգի առարկայացման պայմաններում անվտանգության 
միջազգային երաշխիքներ ստանալու հետ մեկտեղ մենք պետք է լուծենք 
նաև հակառակորդի ագրեսիվ թափանցումների ենթահողի վերածվող 
ներքին ձևախեղումները հաղթահարելու խնդիրը։  
      Մեզ համար թուրքական վտանգը ներկայանում է ոչ միայն արտա-
քին, այլև ներքին սպառնալիքների լայն գունապնակի տեսքով, որոնց 
տնտեսական, մշակութային, հոգեբանական, քարոզչական և այլ երես-
ները հաճախ իրենց ազդեցության աստիճանով գերազանցում են ռազ-
մաքաղաքական գործիքակազմը։ Հայ-թուրքական հակամարտությունն 
իր հիմքում քաղաքակրթական բնույթ ունի, որի արտաքին՝ անատո-
միական դրսևորումն է քաղաքական կոնֆլիկտը՝ հողային վեճը։ Ուստի 
նրա ներքին կամ ֆիզիոլոգիական կողմի խորքային-քաղաքակրթա-
կան հիմքերն անտեսելու պարագայում առաջիկայում գործ կունենանք 
ոչ թե հերթական կորուստների, այլ պատմության թատերաբեմից իջնե-
լու փաստի հետ։ 

      Պատճառն այն է, որ իսլամն իրենց զավթողական քաղաքակա-
նության գործիքը դարձրած թյուրքական ցեղերը դարերի ընթացքում 
խորքային ավերածություններ են գործել հայ հանրույթի ներսում, որը 
ճնշող ազդեցություն է ունեցել ազգի կենսագործունեության տարբեր 
ոլորտների վրա։ Նման ձևախեղումների հիմնապատճառն այն է, որ 
մենք նվաճվել ենք ոչ միայն կանոնավոր պետության, այլև նրա ուսերին 

* Ընդունվել է տպագրության  29.12.2024։

Հայաստան թափանցած մեզանից շատ ավելի հետամնաց հանրույթի 
կողմից, որը հայերին դիտարկել է որպես ստրուկների կամ իլոտների1 
անդեմ զանգված։ Տիրանալով մեր հայրենիքին՝ եկվոր թուրքը մեր մա-
հը դարձրել է իր կյանքի իմաստը։ Ներկայումս՝ գլոբալիզացիայի դա-
րաշրջանում, թուրքի ցեղային մտածողության անփոփոխ մնալու փաս-
տի ապացույցը գիտատեխնոլոգիական առաջընթացի դիտարկումն է 
որպես մարդ սպանելու ավելի կատարյալ գործիքներ      («Բայրաքթար-
ներ») ստեղծելու հնարավորություն։ Ուստի հին սպառնալիքի նորացման 
պայմաններում մեզ համար առաջնային է ոչ թե նախորդ կորուստների 
հաշվառումը, այլ այն հարցը, թե ինչի՞ շնորհիվ մեր մեջ ուժ գտանք 
պոկվելու  գիշատիչ  միջավայրից։ 

   Մեզ վերածելով հպատակ միլիեթի (Արևմտյան Հայաստանում) և 
ստրուկների կամ ղուլերի (Արևելյան Հայաստանում),  թուրքը չհասավ իր 
նպատակին երկու հիմնական պատճառներով։ Առաջինն այն էր, որ տիրա-
նալով Հայաստանի մարմնին,  նա չկարողացավ տիրանալ  նրա հոգուն՝ 
հայերի  քրիստոնեական հավատին,  ուստի թուրքերի հետ շերտընդմեջ բնա-
կության վայրերում վերածվեցինք թրքախոս հայերի։ Երկրորդ պատճառն 
այն էր, որ ի տարբերություն  Հայաստանի ցածրադիր վայրերում ստրկաց-
ված հայության՝ մեր լեռները դարձան անհատական քաջությամբ թշնամուն 
դիմակայող ազատ լեռնականների ապաստարաններ։ Ուստի բնական է, որ 
մեր հոգեֆիզիկական գետտոյացման ավարտը Նոր ժամանակներն էին, ո-
րոնք իրենց  լուսավորական գաղափարներով ու նաև ծանր կորուստներով 
ուղեկցված պայքարով, մեզ տարանջատեցին թուրքից։  

      Շնորհիվ Ֆրանսիական հեղափոխության առաջադրած ազգայ-
նության սկզբունքի՝ 19-րդ դարում հայության լուսավորյալ հատվածը 
վերածվեց նոր՝ եվրոպական ըմբռնումով ազգի։ Բայց չնայած դրան, 
հայրենաբնակ ժողովրդի հիմնական զանգվածի ստրկացման փաստն 
իր ազդեցությունը գործեց հայ ազատամարտի ուժականության վրա՝ 
այն դարձնելով գաղափարական փոքրամասնության շարժում։ Եվ 
արդեն 20-րդ դարի սկզբներին ակնհայտ դարձավ, որ մեզանում չկա 
ավելի վտանգավոր հիվանդություն, քան ազատության բացակայությու-
նից ծնված ստրուկի հոգեբանությունը, որի բացիլակիրներին Սիմոն 

1  Այս փաստն արձանագրվել է դեռևս  19-րդ դարի վերջերին  ՀՅ Դաշնակցության 1892 թ.  
ծրագրում։ Տե՜ս Մեր ծրագիրը, «Դրօշակ»,  Ժընեւ, 1894, N 10,  էջ 2։ 

Զավարյանն անվանեց երեկուայ ստրուկի զաւակներ2 , իսկ Հովհաննես 
Թումանյանը եզրակացրեց, որ ներսից ենք փչացած։ Քաղաքակիրթ ազ-
գերի փորձը ցույց է տալիս, որ ստրուկի հոգեբանությունից ազատվելու 
ուղին ազատության համար պայքարող հանրույթի ինքնության պրոգրե-
սիստական ընկալումն է։ Որովհետև ի տարբերություն թուրքերի, մենք ոչ 
թե ինվազիվ (զավթողական), այլ կրեատիվ (արարող) տեսակ ենք,  որն 
իր մեջ խտացրել է դեռ Անտիկ աշխարհում ձևավորված պատմական 
ամբողջի երկուհազարամյա քաղաքակրթական փորձառությունը։   
Մեր օրերում՝ հետմոդեռնի դարաշրջանում, դեպի գլոբալ քաղաքակր-
թություն ընթացող այդ կրեատիվ տեսակի պրոգրեսիստական արևելումի 
հիմնավորումները քաղաքակրթական կերպարանք են ստացել։ 
Մինչդեռ թուրքերը պրոգրեսը դիտարկում են իբրև մարդ սպանելու 
ավելի կատարյալ գործիքներ ստեղծելու հնարավորություն, ուստի նրանց 
համար գլոբալացումը սեփական գլոբալ ռեգիոնի՝ Թուրանի միջոցով 
իրենց ինվազիվ գործառույթները շարունակելու տարբերակ է։ Թուր-
քիայի՝ խաղաղ և Ադրբեջանի՝ բռնի միջամտություններով մեզ 
նման գլոբալ ռեգիոնի մեջ ներառելու փորձերը անլուծելի հակա-
սության` կոլիզիայի մեջ են հայտնվել ոչ միայն հայրենի հողի վրա 
որպես հայ ապրելու մեր ցանկության, այլ նաև՝ գլոբալ զարգա-
ցումների ընդհանուր տրամաբանության հետ։ Այս համաթյուրքական 
նախագիծը քաղաքակրթական հիմք ունեցող հայ-թուրքական հակա-
դրությունը փորձում է «հաղթահարել» խաղաղ ու բռնի միջամտություն-
ների պարբերական փոխատեղումներով։ Ընդ որում՝ գլոբալիստների 
գերակայության շրջանում գործադրվում է առաջին, իսկ ռեգիոնալիստ-
ների վերադարձի պարագայում՝ երկրորդ տարբերակը։ Սրանով 
աստիճանաբար ձևավորվում են հայ-թուրքական հարաբերությունների 
«ցեղասպանական կառավարման» թուրքական աշխատակարգերը, 
որոնք մեզ՝ հայերիս, տոտալ պատերազմ հայտարարելու վկայություն են։  
      Քանի որ թուրքի տեսանկյունից պատերազմական գործողություննե-
րը՝ ռազմաքաղաքական, իսկ հարաբերությունների կարգավորման փոր-
ձերը՝ խաղաղ կլանման ձևեր են, մեզ համար թուրքական վտանգը փո-
խել է ոչ այնքան իր անատոմիան, որքան ֆիզիոլոգիան՝  տնտեսական 
ու մշակութային գրավչության միջոցներով։ Բայց  անկախ նրանից թե 
առաջիկայում Հայաստանի ու հայության հանդեպ  գործի կդրվեն ռազ-

2  Ավելի մանրամասն տե՛ս Խուդինյան Գ.Ս., Սիմոն Զաւարեանի անտիպները, «Սիմոն 
Զաւարեանի անտիպ նամակները», հրատարակութեան պատրաստութիւն խմբագրու-
թիւն եւ ծանօթագրութիւններ Երուանդ Փամպուքեանի, Պէյրութ, 2024, էջ 5-10։ 

մական միջոցներ, թե՞ կշարունակվի խաղաղ թափանցումների ներկա 
քաղաքականությունը, նման բարդ ու բազմաշերտ խաղում մենք չունենք 
առանց սեփական քաղաքակրթական տարածքի վերապրելու որևէ հնա-
րավորություն ։  
      Որովհետև մշակութային հողի վրա մեզ «որակյալ թուրքերի» վերա-
ծելու սողացող գործընթացին3 ներկայումս գումարվել են մեր տարա-
ծաշրջանը համաթյուրքական քաղաքակրթական տարածք ներկայացնե-
լու «գիտափորձերը»՝ Կենտրոնական Ասիայում Թյուրքական ակադե-
միայի4 գործունեության աշխուժացման, միասնական այբուբենին անց-
նելու, «Ընդհանուր թյուրքական պատմություն» առարկան պարտադիր 
դարձնելու և այլ նախաձեռնությունների միջոցով։ Դրանց կողքին ար-
դեն արձանագրում ենք նաև թուրքական կապիտալի սողացող թա-
փանցումը ոչ միայն Վրաստան, այլև Հայաստան։ Սա նշանակում է, որ 
առաջիկայում  մենք գործ ենք ունենալու գլոբալացման ու ռեգիոնալաց-
ման միտումների «ցեղասպանական կառավարման» խառը տարբերակի 
հետ, որը ենթադրում է թուրքական սպառնալիքի անատոմիայի ու ֆի-
զիոլոգիայի մեկտեղումը։ Թուրքիայի խաղաղ թափանցումների ու Ադր-
բեջանի սպառնալիքների սինխրոնացման պայմաններում պատրանք է 
հայ-թուրքական դիմակայությունից խուսափելու «իզոլյացիոնիստա-
կան» մտասևեռումը։ «Թուրան» նախագծին դիմակայելու միակ տար-
բերակը մեր տարածաշրջանում մեզ հոգեհարազատ քաղաքակրթութ-
յան հաղթանակի ապահովումն է, այսինքն՝ քաղաքակրթական կամրջի 
ձևավորումը Արևմուտքում վերելք ապրող նոր պահպանողականությա-
նը բնորոշ քրիստոնեական արժեհամակարգի և Իրանի ու Հնդկաստանի 
հետ ունեցած ընդհանուր հնդեվրոպական արմատների համատեղու-
մով։ Հնարավոր է, որ հետագայում դրան գումարվեն Ռուսաստանի եվ-
րասիական քաղաքականության տեղապտույտի և ԱՄՆ-Ռուսաստան 
հարաբերությունների բարելավման  միտումները, որոնք դեռևս սաղմ-
նավորման փուլում են  գտնվում։     

     Բայց մինչ այդ՝ առաջիկա ամիսներին, թուրքական վտանգի անա-
տոմիական կողմը դրսևորվելու է սահմանազատման ու սահմանագծման 
պատրվակով  Ադրբեջանի կողմից սադրիչ միջադեպեր հրահրելու, իսկ 
ահա ֆիզիոլոգիան ընդունելու է Թուրքիայի ներկա անուղղակի թելա-
դրանքները ուղղակի միջամտության վերածվելու հոգեբանական սպառ-

3 Տե՜ս Հայագիտության քաղաքակրթական գործառույթը, «Վէմ», 2024, N 3, էջ  8-9։ 
4 Տե՜ս https://turkicacademy.org/ru 

նալիքի տեսք։ Այս ամենին դիմակայելու համար ոչ միայն մեզ ինքնության 
կորստով սպառնացող թուրքական թելադրանքները չեզոքացնելու, այլև 
Հայաստանի համար բարենպաստ նոր միտումները որսալու կամք ու 
վճռականություն է հարկավոր։ Վախվորած տեսքով՝ ոչինչ չանելու և տա-
րածաշրջանի «կույր աղիքի» վերածվելու Հայաստանի ներկա քաղաքա-
կանությունը «Թուրան» նախագծի ճարտարապետների երազանքն է։ 
Որովհետև վերջին գլոբալ զարգացումները որոշ չափով թուլացրել են 
թուրքական վտանգի անատոմիական կողմը, բայց ընդարձակ դաշտ են 
բացել խաղաղ կլանման՝ ֆիզիոլոգիական հնարավորությունների հա-
մար։  

     Ուրեմն կա՛մ Հայաստանը կդառնա ընդհանուր հնդեվրոպական 
արմատներ ունեցող պատմական ամբողջից սերող գլոբալ քաղաքա-
կրթության բևեռները միմյանց կապող կամուրջը5, կա՛մ կանհետանա 
«Թուրան» նախագծի խորխորատներում։ 

Խմբ։ 

ANATOMY AND PHYSIOLOGY OF THE TURKISH DANGER        
      

   Key words - Turkish danger, anatomy, physiology, tribal 
thinking, slave psychology, creepy infiltration, Turkic Academy. 

 Edit.      

АНАТОМИЯ И ФИЗИОЛОГИЯ ТУРЕЦКОЙ ОПАСНОСТИ 

Ключевые слова - турецкая опасность, анатомия, физио-
логия, племенное мышление, психология раба, ползучие про-
никновения, Тюркская академия. 

 Ред. 
     

5 «Քաղաքակրթական կամուրջ» հայեցակարգի հիմնավորումը տե՜ս դոկտոր 
Յուրգեն Գիսպերտի՝ «Վէմ»-ի 2025 թ. N 1-ում հրապարակվելիք հոդվածում։ 

